
U uzbuđenjima zbivanja vezanim za proteste boraca i invalida i za događaje nasilja i vandalizma navijača na utakmici Sarajevo - Široki, sasvim je neopaženo prošla veoma važna vijest vezana za posjetu i susret članova Kolegija oba doma PSBiH  sa predsjedavajućom Komiteta ministara Vijeća Evrope i ministricom vanjskih poslova Švicarske Konfederacije Micheline Calmy Rey, a u vezi implementacije presude Suda za ljudska prava u slučaju "Finci i Sejdić".
"Presuda Suda za ljudska prava je stavila na vidjelo diskriminirajuće odredbe Ustava BiH i Vijeće Evrope se sada nalazi u teškoj poziciji jer su ove odredbe u kontradiktornosti s Konvencijom o ljudskim pravima", kazala je Calmy Rey.
Dušanka Majkić i Beriz Belkić su Calmy Rey informirali da BiH neće stići implementirari presudu Suda za ljudska prava u Strazburu te će se slijedeći oktobarski opći izbori ponovo održati  uz kršenje Konvencije o ljudskim pravima koju je BiH prihvatila.

Ova vlast treba da se stidi pred svojim građanima što već godinama krši tu konvenciju i svojim građanima oduzima najelementarnija ljudska prava, pravo da budu i nešto drugo , a ne samo tri konstitutivna naroda. Treba da se stide što tu korekciju nisu učinili davno prije i prije nego je sud za ljudska prava donio svoju presudu. 

I sada konačno kada su po svim pravilima Vijeća Evrope koje ih je prihvatilo prije 7 godina obavezni prema sudskoj odluci da tu odluku implementiraju, imaju drskosti da kažu da do izbora neće stići implementirati odluku suda. 

Tako će svim građanima ove zemlje koji su nešto drugo osim Bošnjaci, Srbi ili Hrvati biti oduzeto pravo da se kandiduju za najvažnije pozicije izvršne i zakonodavne vlasti u BiH.
Zbog ovog sramnog čina LDS BiH traži odgađanje slijedećih opštih izbora sve dok se pomenuta odluka suda u Strazburu ne implementira. 

